
	క.	
శివలింగదర్శనంబును

శివపూజావైభవంబు శివసద్గుణసం

శ్రవణంబును మానవులకు

భవనీరదపటలచటులపవమానంబుల్.

	సీ.	
ఏ వేల్పు పదముల కిందిరావల్లభు

        వలకన్ను పూజనావారిజాత?

మే వేల్పుకటిసీమ కిభదైత్యనాయకు

        బలితంపుఁ జర్మంబు పట్టుచేల?

మే వేల్పుతనువున కిక్షుబాణాసను

        గరువంపు నెమ్మేను కమ్మబూది?

యే వేల్పు కెంజాయ నేపారుజడలకు

        విధి కపాలశ్రేణి విరులదండ?

యట్టి భువనాధినాథున కాదిదేవు

నకును మానసపుత్త్రుఁడై ప్రకటమహిమ

వెలయ నుద్భటగురుమూర్తి గలఁ డొకండు

సకలభవపాశలుంఠక చతురబుద్ధి.

	గీ.	
అతులదుర్మతకరటిపంచాననుండు

నిఖిలశైవాగమజ్ఞానసఖమనీషుఁ

డాశ్రితేప్సితదానదివ్యద్రుమంబు

నైన యుద్భటుచరిత నెయ్యమున వినుఁడు.

	వ.	
మహాత్ములారా! ఇది మీ యడిగినప్రశ్నంబునకు సదుత్తరంబై యుండు నీ చరిత్రంబు భవలతాలవిత్రంబు, నిశ్శ్రేయసక్షేత్రంబునునై వెలయునని యక్కథకుండు కథాకథనోన్ముఖుండై మహర్షుల కిట్లనియె.

		 ఈ పేజీలో చివరి మార్పు 3 అక్టోబరు 2020న 09:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

